
THRU THE BIBLE MINISTRIES
BRODCAST SCRIPT

Programme ID: 1052
Language: Bambara
Book (livre): Amos

                 

 Kalan kun:Matigi ka don

Kalan sɔrɔ yɔrɔ: 

Amos: 5; 18-27 
  

Daminε dɔnkilis
Kuma daminε

Ne bɛ aw bɛɛ lajɛlen fo an Matigi Yesu Krisita tɔgɔla, aw tulo bɛ Biblu 
ka jɛmukan waati la, Ka Biblu kalan ni k’a kɔrɔ fɔ aw ye.

                        Adεrεsi lase dɔnkili

Kalan: An ka an ka Bibluw dayɛlɛ, bi  ka yɔrɔ kalanta bɛ sɔro Amos 
sura 5 a  verise 18 ka taa a bila  a verise 27 la.  Kunun an ye dɔ fɔ 
Amos ka Kitabu la. Amos ka Kitabu tun kumana ka ko jugu minnu 
tun bɛ kɛ wala ko jugu minnu tun bɛ kɛ a ka waati la ka olu ko fɔ. A 
y’a fɔ ko tilenbaliya ko tun bɛ kɛ.  A kumana faantanw ta fan fɛ, 
mɔgɔw tun bɛ u cɔngɔ  ani ko jgu minnu tun bɛ kɛ o waati la. 
Ni an ye Amos sura 5 verise 15 kalan, o b’a fɔ ko:<<Aw ka ko jugu 
koniya ka ko ɲuman kanu. Tlennenya ka sigi aw ka jamalajɛ 
yɔrɔw la. A dɔrɔ Matigi, Kɛlɛbolowtigi  Ala na hinɛ Yusufu ka 
mɔgɔ  tɔ  tolenw na.  O  de  de  kosɔn  Matigi  Ala  Kɛlɛbolow 
Matigi ko: Kasikan bɛ bɔ fɛrɛkɛnɛ ani  dugu bɔlɔnw bɛɛ la ko: 
Waai, waai. U na sɛnɛkɛlaw wele su kasi kama, mɔgɔ minnu 
bɛ se su kasi la kosɛbɛ, u na olu wele ka maɲumatɔkan fɔ. i 

ne tɛmɛnnaɔ aw cɛma tuma min na, kasikanba na bɔ rezɛn 
nakɔw bɛɛ kɔnɔ. Matigi ko ten.>> 
Bi an ka kanlan bɛ sin  yɔrɔ min ma ni an b’a daminɛ verise 18 na o 
b’a fɔ ko:<<Mɔgɔ minnu b’a fɛ ka Matigi ka don ye, bɔnɛ bɛ 
olu ye. Matigi ka don ko bɛ aw la mun kosɔn? O don na kɛ 
dibiba don ye kɛnɛ tɛna bɔ o don na.>> 
Matigi ye a ka kiri ko fɔ ko a na Israɛldenw gosi.Tɔɔrɔba minnu tun 
na se u ma, Matigi b’a la ka kuma o bɛɛ la. A y’a fɔ ko Israɛldenw ka 
nimisi  ko a dɔrɔn Kɛlɛbolo Matigi na hinɛ Yusufu ka mɔgɔ tɔ tɔlenw 
na. A taara ɲɛfɛ ka Matigi ka don ko fɔ. 
Ni an ye Joɛl ka Kitabu kalan, Joɛl de bɛ ni kuma fɔ ka sinsin a kan 
kosɛbɛ  a ka kiraya kuma na. Kira minnu fana nana Joɛl kɔfɛ olu fana 
bɛ dɔ fɔ o ko la. Mɔgɔ caman ye dannaya kɛ Matigi ka don ko la. 
Dɔw bɛ miiri ko ni Yesu Krisita nana  an bɛ na taa ka san waa kelen 
sigi min kɛ  ko o ko de don, nka Joɛl ani kira Amos  olu teliyara ka ni 
ko ɲɛfɔ an ye  ko Matigi ka don, kɛnɛyeelen don tɛ, ko dibi don de 
don. Matigi ka don bɛ damina kiri de la  fo ka taa se Yesu Krisita 
natuma ma ni a nana k’a ka Masaya sigi dugukolo kan. 
Minnu  bɛ  Biblu  dɔn,  caman  bɛ  miiri  ka  fɔ  ko  ni  kuma  bɛ  lase 
Israɛldenw de ma ko ni waati bɛ na sɔrɔ u caman bɛ na u dusukun 
gɛlɛya ko Matigi ka don bɛ o de fɔ. Nka ne tɛ o ye yan. Ne b’a ye ko 
Matigi ka mɔgɔw  u na dannaya sɔrɔ o waati la  ani u na a lajɛ k’a fɔ 
ko Musa ka sariya ko tun bɛ cogo min na  u na kɔsegin u la. I b’a ye 
ko u caman tun kɔseginna  ka boliw bato,  Ala ka Batoli kɛra u fɛ i 
n’a fɔ dina ko gansan,  i n’a fɔ bi mɔgɔw bɛ taa egilisi la, u bɛ taa ka 
segin kɛ  ka laada ko dɔw dafa nka Ala ɲɛ siran tun tɛ ye. Fɛn minnu 
ka ɲi, an ɲɛ kɔrɔ, kuma sen minnu ka ɲi  ka olu fɔ ka tugu tugu 
ɲɔgɔnna, an ka an yɛrɛ kɔlɔsi. Amos taara ɲɛfɛ ka Matigi ka don ko 
fɔ. Amos y’a fɔ ko aw kɛra siya ye  minnu b’a jira ko u bɛ Ala bato 
ka laada ko dafa nka o bɛɛ la, aw bɛ boliw bato. Aw kana miiri k’a fɔ 
ko aw bɛ Matigi ka don makɔnɔ, a ko minnu b’a fɛ ka Matigi ka don 
ye bɔnɛ bɛ o ye. Matigi ka don ko bɛ aw la mun de kosɔn, ko Matigi 
ka don nege bɛ aw la mun kosɔn? e ma labɛn, e ni Ala tɛ jɛɲɔgɔnya 
la  e bɛ sigi ko e bɛ Matigi ka don makɔnɔ, Matigi ka don bibi ko don, 
tɔɔrɔ ko don. Mɔgɔ o mɔgɔ ma dannaya kɛ Matigi la a bɛ gɛlɛya i 
ma. 
Anw bɛ da a la ka fɔ ko egilisi bɛ na tɛmɛn tɔɔrɔba fɛ  nka Matigi na 
a ka egilisi dɛmɛn.  Ciden Paul ye o fɔ Kɔrɛntekaw lɛtɛrɛ filana sura 
5 a verise 9 ani 10 na, a bɛ Matigi ka kiri ko fɔ. Matigi na sigi a ka 
kiritigɛlan jɛma kan  ka kiri tigɛ, i ye ko jugu min kɛ ani i ye ko ɲuma 
min kɛ,  Matigi na kiri tigɛ ka kɛɲɛ ni o ye. O kiritigɛli, o bɛ ɲɛsin an 

ka kisili  ma wa? Kɔrɛntekaw lɛtɛrɛ  fɔlɔ  sura 3 a verise 11  Yesu 
Krisita bɛ kuma an fɛ ko:<< Ju min sigira, o ye Yesu Krisita de 
ye. Mɔgɔ si tɛ se ka dɔ wɛrɛ sigi o kɔ. Ni mɔgɔ dɔ ye so jɔ o ju 
kan ni sanu ye, wala warijɛ, wala kabakurun sɔngɔ gɛlɛnw, 
wala jiri, wala bin jalen, wala ɲɔkalaw, u bɛɛ kelen-kelen ye 
baara sifa min kɛ, o na jira. O na dɔnɔ kiri don na, sabu a na 
jira tasuma de fɛ. Mɔgɔw bɛɛ kelen-kelen ka baara na kɔrɔbɔ 
tasuma fɛ k’a sifa jira.>>
Baara min ko bɛ fɔ yan a tɛ i n’a fɔ kisili ta fan fɛla don, an ka baara 
bɛ kɔrɔbɔ tasuma fɛ. Ni i ka baara sera ka se sɔrɔ ka tɛmɛn tasuma 
fɛ  ko o baraji bɛ e ye  ko nka ni e ka baara ma se ka se sɔrɔ ka 
tɛmɛn tasuma fɛ, ciden Paul b’a fɔ ola ko i bɛ na kisi  nka i tɛna 
baraji  sɔrɔ, i  tɛna sara fɛn sɔrɔ. A ka kisili  kɛra i  n’a fɔ i  tɛmɛna 
tasuma fɛ. Kɔrɛntekaw lɛtɛrɛ fɔlɔ sura 3  verise 12 ka taa se verise 
15 ma. Ne bɛ segin a kan mɔgɔ caman minnu kisilen don, a kɛra i 
n’a fɔ u na kisi tasuma fɛ,  tasuma kasa na kɛ u la  k’a sɔrɔ ka don 
harijɛnɛ la. U ye fɛn o fɛn kɛ ni dugukolo kan yan farisogo la, an ka 
baara kɛlen bɛɛ kelen-kelen na kɔrɔbɔ. O de kosɔn farati bɛ a la, 
anw kana fɔ ko anw bɛ sigi ka Matigi ka nali makɔnɔ  k’a sɔrɔ anw 
yɛrɛ ma labɛn, e ka i jija i ka labɛnni la. Matigi ka don bɛ se na, an 
y’an labɛn, a na se, i labɛn. K’a kɛ e bɛ boli Matigi ka don nɔnfɛ  don 
juman Yesu Krisita bɛ na, don juman a na taa harijɛnɛ na, don jumɛn 
diɲɛnso na ban, ni tɔɔrɔ na ban, i jija e ni Ala cɛ bɛnni ko la, ni o tɛ i 
na wele ko hakilitan. E yɛrɛ dusukun na, i b’a dɔn ko i bɛ taama ka 
nɔɔrɔ da Ala tɔgɔ kan wa?  Wala i bɛ fɛn minnu kɛ o yɛrɛ ye maloya 
ko ye wa, min na maloya di i ma Yesu Krisita nadon na wa. Ciden 
Paul bɛ kuma an fɛ Yesu Krisita ka kiritigɛ ko la. Anw ka kan ka kɛ 
Ala ɲɛ siran na. Kɔrɛntekaw lɛtɛrɛ filana sura 5 a verise 11. 
Ni anw b’a fɛ ka taa sankolo la tiɲɛna ni waati la, anw ka ɲɛnamaya 
tilennen don wa? Ciden Paul y’a fɔ ko ni an ye kiri tigɛ an yɛrɛ kan 
ko kiri wɛrɛ tɛna tigɛ an kan. Kɔrɛntekaw lɛtɛrɛ fɔlɔ sura 11 a verise 
31. O de kosɔn ne bɛ ne ka jurumu ko fɔ Matigi ye ni fɛn dɔ bɛ ne ni 
Ala cɛ, ni ne ni mɔgɔ dɔ cɛ  wala ni ne dusu kasira fɛn dɔ la, ne bɛ o 
ko ɲɛnɛbɔ  walisa tuma bɛɛ cɛlabɛnni ka sɔrɔ ani Ala ni ɲɔgɔn cɛ. E 
dusukun kasira bi wa?  Wala a kɛra cogo di e ta fan fɛ, seriya ɲuman 
tɛ e la wa?  I ye mɔgɔ dɔ kɔrɔfɔ wa? I ka i jija  walisa o kow ka 
ɲɛnabɔ sani i ka se Matigi ma. Ni i y’a ye ko Amos y’a fɔ a ka waati 
mɔgɔw ɲɛna ko  aw ko aw bɛ boli Matigi ka don nɔnfɛ cogo di, ko 
Matigi ka don na kɛ dibiba don ye, kɛnɛ tɛ, o don na kiri de don, 
Matigi bɛ na kiri tigɛ a ka mɔgɔw kan. 
Verise 19 ko:<<Aw na kɛ i ko mɔgɔ min bɛ boli waraba ɲɛ, ursi 

wara b’a kunbɛn. A bɛ don a ka so kɔnɔ k’a bolo sɛmɛ kogo 
la, sa bɛ a cin.>> 
Amos y’a fɔ wara bɛ i gɛn e bɛ taara yɔɔrɔ min na ursi wara fana bɛ 
bɔ ka i kunbɛn  i bɛ boli k’a don i ka don kɔnɔ  ko i bɛ taa i bolo 
sɛmɛ kogo la sa bɛ i cin. Amos y’a fɔ  a ka waati ka mɔgɔw ye ko ni 
Matigi  ka  don  será,  don  jugu  de  don   sabu  kiri  don  de  do.  Ni 
kumakan bɛ fɔ k’a jira ka fɔ tɔɔrɔ bɛ na u sɔrɔ tuma min na. 
Verise 20 ko:<< ɔwɔ, Matigi ka don na kɛ dibiba don ye. Kɛnɛ 
tɛna bɔ o don na. A na kɛ dibifin don ye. Kɛnɛ si tɛna bɔ. Ne 
bɛ  aw  ka  seli  donw  koniya  ka  u  lagosi.  Aw  ka  jamalajɛ 
senuma si ko man di ne ye.>> 
Matigi bɛ kuma a ka mɔgɔw fɛ ko ni ale ka don sera,  bɔnɛ min bɛ u 
sɔrɔ o filɛ ni ye. Anw minnu ye dannabaw ye, anw ye kretienw ye 
anw ka kisili makan ka kɛ farati ye anw ta fan fɛ.Tɔɔrɔ min bɛ kisili 
ko la Matigi ye o ta anw ye gengen jiri kan  nka jurumu min bɛ anw 
ka ɲɛnamaya la anw ka kan k’a ɲɛnabɔ sani saya ka se anw ma. Ni 
anw sɔna k’a ɲɛnabɔ ka sɔn an ka jurumu la Matigi ɲɛ kɔrɔ, i b’a ye 
ko Matigi bɛ yafa an ma sani Matigi ka don ka se. Matigi ka don kiri 
don de don  i n’a fɔ Biblu y’a fɔ cogo min na  tɔɔrɔ don de do, ne bɛ 
na gɛlɛya lase Hadamadenw ma. 
Matigi ko ne bɛ aw ka seli donw koniya ka u lagosi, aw ka jamalajɛ 
senuma si ko man di ne ye. Ni i y’a sɔrɔ Israɛldenw bɛ lajɛ ka Matigi 
bato, ka jamalajɛw kɛ. Ni an ka waati tun don  a bɛ fɔ ko anw ka 
“conferensiw”  an  ka  lajɛliw,  an  ka  “kanw” an  ka  siɲɛnaw an  ka 
fɛtidonw  i n’a fɔ paki, i n’a fɔ noɛli  i n’a fɔ pentecɔtiw  Israɛldenw 
fana tun bɛ lajɛliw kɛ ten  nka Matigi y’a fɔ ko u ka lajɛliw si ko ma di 
ale  ye.  O taama cogo tun  ma ɲi.  U  tun  bɛ  o  bɛɛ  kɛ  nka  mɔgɔ 
tilenbaliw tun don. Ala ka mɔgɔw ka kan k’a dɔn  ko ni dannaya bɛ 
anw fɛ a ka kan ka kɛ dannaya sɛbɛ ye,   a ma kan k’a kɛ tɔgɔ 
gansan ye  a ka ye anw taama cogo la. 
Dannnaya tɛ  k’a fɔ  ko ne ye dannabaa ye,   an bɛ  o mɛn mɔgɔ 
caman da la. Mɔgɔw bɛ miiri ko ni i kɛra dannabaa ye a kɛra i n’a fɔ 
mɔgɔ min bɛ i ɲɛ tugu ka i fili ten o tɛ, dannaya t’a jira ko i kɛra 
mɔgɔ kuntan ye, dannaya t’a jira ko i tɛ i janto i kuma cogo ni i 
taama cogo la, dannaya de ka kan k’anw kɛ mɔgɔ sɛbɛ ye. Anw tun 
bɛ kɛwale  salenw minnu kɛ olu tɛ  kɛ tuguni.  Israɛldenw tun bɛ 
taama jurumu bɛɛ la. Musa tun ye min fɔ a ka sariya la Ala da la  o 
bɛɛ tun bilara duguma. Bi a tɛ ten wa? Anw fana bɛ tɛgɛrɛbaw fɔ  ka 
dunduw fɔ gitariw bɛ fɔ batoliw bɛ kɛ, an bɛ si an ɲɛ na, a bɛ an 
ɲɛna ko an b’a la ka o dɔnkiliw da ka di Ala ma  ko an ka Ala tanu, 
ko an ka Ala bato  Ala setigi ye, Israɛldenw tun bɛ ni bɛɛ fɔ  nka o 

bɛɛ la Ala ko u ka o jamalajɛw si ma di ale ye. Israɛldenw tun bɛ taa 
sarakaw bɔ batofɛn wɛrɛw ye  batofɛ  dɔ  tun bɛ  ye ko “mɔlɔke” 
mɔgɔw tun bɛ taa u wolodenw yɛrɛ di ka u jeni ka u kɛ saraka ye. 
Siyaw tun bɛ o kɛ minnu ma Ala dɔn  nka i n’a fɔ Israɛldenw tugura 
u nɔnfɛ  u tun bɛ o fana kɛ. Mɔgɔ bɛ taa i yɛrɛ woloden, a tɛ foyi dɔn 
k’a ta k’a jeni tasuma na  ko e ye o di “mɔlɔke” ma  ni Ala wulila ka 
Israɛldenw bugɔ jo b’a fɛ. An delila ka o kalan kɛ, u bɛ tasuma bilen 
kosɛbɛ ka dunduw fɔ ka mankanw kɛ  siyaw tun b’a kɛ ten  walisa ni 
u ye den ta k’a fili tasuma kɔnɔ  a bɛ maɲumatɔ kasi min kɛ u kana 
o makan mɛn. Dannabaliw tun bɛ o de kɛ, ko ni o ye o kɛ ko o boli 
bɛ o dɛmɛn. Bi a a bɛ ten, mɔgɔ caman bɛ fɛn haramulen caman kɛ 
jinɛw ye,  subagaw ye,  k’a  di  jow ma walisa  k’a  kɛ  waritigiw  ye 
walisa k’a kɛ fangatigiw ye, walisa k’a kɛ tɔgɔ tigiw ye  u bɛ fɛn min 
ɲɛ ɲini u k’a sɔrɔ. Fo u b’a fɔ an ka a ɲɛ ɲini. Karisa bɛ se, ni i taara 
karisa fɛ  a bɛ dabali kɛ k’a di i ma, ni i y’a jate minɛ a bɛɛ ye jinɛnw 
ka fɛnw ni subagaw ka fɛnw ye. Fɛn haramulenw Ala tɛ minnu fɛ. 
Israɛldenw tun b’a la ka o kow kɛ, bi  fana mɔgɔw bɛ u denw kɛ 
sarakaw  ye   ka  Hadamadenw  kɛ  sarakaw  ye,  mɔgɔw  bɛ  faga, 
mɔgɔw joli bɛ bɔ  ko anw ka kɛ fɛntigiw ye, ko anw ka kɛ faanmanw 
ye,  ko anw ka kɛ tɔgɔ tigiw ye, o de kosɔn Ala ka dagan bɛ mɔgɔ 
caman kan, Ala ka dagan bɛ o tigiw kan. U ni u ka fɛn tigiya bɛɛ u bɛ 
Ala ka dagan kɔrɔ, u ni u ka faamaya bɛɛ u bɛ Ala ka dagan kɔrɔ,  u 
ni u ka setigiya bɛɛ u bɛ Ala ka dagan kɔrɔ  fo u ka nimisi o jurumu 
la  ni o tɛ Ala ka kiri bɛ u makɔnɔ. O de kosɔn Amos y’a fɔ a ka waati 
mɔgɔw ye aw bɛ nisɔndiya ko Matigi ka donw ka na, aw bɛ nisɔndiya 
Matigi ka don na mun na?  Matigi ka don tɛ aw fɛ nisɔndiya ko ye, 
Matigi ka don o ye aw ka kiri don de ye, Matigi ka don o ye aw ka 
ɲɛgan don de ye, a ko ni Ala wulila aw kama don min na  a bɛ kɛ i 
n’a fɔ waraba bɛ mɔgɔ min gɛn.  I bɛ taa yɔrɔ min na ursi wara bɛ i 
kunbɛn,  i bɛ boli ka don i ka bon kɔnɔ i bɛ taa sa sɔrɔ i ɲɛ o bɛ i cin, 
taa yɔrɔ tɛ i la sabu a kɛra mɔgɔ dangannenw ye. Ala ko aw kana 
min kɛ aw bɛ o kɛ. Anw fana bɛ taa batolila bi ka Ala bato  ka bɛtiw 
da o kaɲi  nka jo bɛ i fɛ wa. I bɛ mun de kɛ wari kosɔn, Matigi ko 
anw kana minnu kɛ  an bɛ o kɛ wari kosɔn wa? “dolard” kosɔn wa? 
“CFA”  kosɔn  wa?  “Euro”  kosɔn  wa?  Israɛldenw  tun  bɛ  o  fɛn 
haramulenw kɛ walisa u ka kɛ fɛntigiw ye. 
U bɛ cɛ dɔ tɔgɔ fɔ ko “Henri”, “cardinal” tun don, k’a dalen to a ka 
saya dalan kan a ye kuma dɔ fɔ, o ko ni y’a sɔrɔ ale tun ye baara kɛ 
a danba Ala ye  i n’a fɔ ale ye baara kɛ masakɛ ye cogo min na, a 
nimisira la. O bɛ mun jira?  A ka kumakan kelen b’a jira ka fɔ ko a ye 
masakɛ sago kɛ k’a tɛmɛn Ala kan, a ka kumankan kɛlen b’a jira ka 

fɔ ko diɲɛnso faanmanw  walisa a ka wari dɔɔni sɔrɔ,  walisa a ka 
mɔgɔbaya sɔrɔ,  walisa a ka o ka dumuni ɲumanw kɛ, diɲɛn ta bɛ 
ten, ni i bɛ diɲɛn sago kɛ a bɛ a ka wari di i ma, ni i bɛ diɲɛn sago kɛ 
a bɛ a ka dumuni ɲumanw dui i ma, ni i bɛ diɲɛn sago kɛ sigi yɔrɔ 
ɲumanw, a bɛ o di i ma, kuma ɲumaniw o bɛ fɔ i ye, i bɛ tanu.
Ala ka baarakɛla don “Henri” “cardinal” tun don, a y’a fɔ ni ale tun 
ye baara kɛ  i n’a fɔ a ye baara kɛ masakɛ ye  ale ta tun na ɲɛ. 
Dannabaa caman bɛ anw ka diɲɛnso kɔnɔ bi  u caman satɔla b’a fɔ 
ten, ne sago tɛ nka u ka kɛwalew de bɛ a jira. Ni ne tun ye baara kɛ 
Ala ye sa, ni ne tun ye ni kɛ Ala ye sa, o y’a sɔrɔ o taara ka u dan ka 
ban. 

Kuma laban
Matigi ka duba e ni ne ye walisa an satɔla  an k’a fɔ tiɲɛna Matigi ne 
jigi bɛ i kan, Matigi ka fɔ ne ka jɔn ɲuman don i fa ka Masaya la k’an 
bɛn sini an Matigi Yesu Krisita tɔgɔla amiia.
D NKILI LABANƆ

